Permaisuri Agong Berangkat Ke Santapan Amal Yayasan Nur Karangkraf

SHAH ALAM, 15 Okt (Bernama) -- Raja Permaisuri Agong Tuanku Nur Zahirah berkenan
berangkat ke Santapan Amal Yayasan Nur Karangkraf Malaysia, yang bertujuan mengumpul
dana bagi mengisi Tabung Yayasan Nur Karangkraf di Pusat Konvensyen Shah Alam (SACC)
di sini.

Ketibaan Seri Paduka disambut Timbalan Menteri di Jabatan Perdana Menteri Datuk Dr
Mashitah Ibrahim dan Pengerusi Yayasan Nur Karangkraf Datuk Dr Husamuddin Yaacob.

Dana yang dikumpul akan disalurkan kepada mereka yang memerlukan seperti ibu tunggal,
isteri teraniaya, anak yatim dan golongan kurang berkemampuan.

Pada majlis itu, Tuanku Nur Zahirah berkenan menyampaikan cek sumbangan dana
berjumlah RM3 juta daripada Kumpulan Media Karangkraf kepada Peduli Igra', satu
daripada lima teras Yayasan Nur Karangkraf, yang akan dimasukkan ke dalam dana
pendidikan Karangkraf di bawah program biasiswa Karangkraf.

Seri Paduka turut berkenan menyampaikan sumbangan berjumlah RM250,000 daripada
Yayasan Nur Karangkraf kepada wakil Pertubuhan Kebajikan Anak Yatim dan Warga Miskin,
Parit, Perak; Rumah Penyayang Wadi Sakinah, Merbok, Kedah; Pertubuhan Kebajikan
Anak-Anak Yatim Umu Sabariah, Sik, Kedah; Rumah Amal Kasih Bestari, Shah Alam dan
Rumah Lindungan Kasih, Tampin, Negeri Sembilan.

Majlis turut diserikan dengan pertunjukan fesyen dan busana Muslim, serta persembahan
penyanyi Suhaimi Meor Hassan dan Ning Baizura.

